
Numri i lëndës: 2021:209250 

Datë: 29.02.2024 

Numri i dokumentit:     05391022 

                                                                                                              CAP.nr.1607/23 

GJYKATA E APELIT E KOSOVËS, me gjyqtarin individual Naim Meholli, në çështjen 

juridike përmbarimore të kreditorit: S.M nga P......, të cilin sipas autorizimit e përfaqëson F.M 

avokat në Prishtinë, ndaj debitorit të përmbarimit: "Shërbimi Spitalor, Klinik Universitar i 

Kosovës-SHSKUK" me seli në Prishtinë, për shkak të përmbarimit në të holla duke vendosur 

lidhur me ankesën e debitorit të ushtruar kundër aktvendimit të Gjykatës Themelore në 

Prishtinë –Departamenti i Përgjithshëm, Divizioni Civil, Cp.nr.1032/21, i datës 18.02.2022, me 

datë 29.02.2024 mori këtë:  

 

A K T V E N D I M  

 

HUDHET ankesa e debitorit Shërbimi Spitalor, Klinik Universitar i Kosovës-SHSKUK" me 

seli në Prishtinë e ushtruar kundër aktvendimit të Gjykatës Themelore në Prishtinë–

Departamenti i Përgjithshëm, Divizioni Civil, Cp.nr.1032/21, i datës 18.02.2022, si e 

PAAFATËSHME. 

 

      A r s y e t i m 

Gjykata Themelore në Prishtinë –Departamenti i Përgjithshëm, Divizioni Civil me aktvendimin 

Cp.nr.1032/21, i datës 18.02.2022, ka vendosur si në vijim: 

I. Refuzohet i pabazuar prapësimi i debitorit të përmbarimit “Shërbimi Spitalor Klinik 

Universitar i Kosovës SHSKUK” në Prishtinë, i ushtruar kundër aktvendimit mbi caktimin e 

përmbarimit numër Cp.nr.1032/21 të datës 26.01.2022.  

II. Obligohet debitori i përmbarimit  “Shërbimi Spitalor Klinik Universitar i Kosovës 

SHSKUK” në Prishtinë, në emër të përgjigjes në prapsim t’ia kompensoj kreditorit të 

përmbarimit: S.M nga P......., shumen 156.00€. 

Kundër këtij aktvendimi jashtë afatin ligjor ka ushtruar ankesë debitori për shkak të shkeljeve të 

dispozitave procedurale, konstatimit të gabuar dhe jo të plotë të gjendjes faktike dhe zbatimit të 

gabuar të së drejtës materiale, me propozim që të aprovohet ankesa e debitorit, aktvendimin e 

ankimuar ta prishë dhe lënda të kthehet në rishqyrtim dhe rivendosje ose të njëjtin ta ndryshojë, 

ndërsa propozimin për përmbarim ta hedhë poshtë si të pa bazë.  

 

Me përgjigje në ankesë kreditori ka kërkuar që ankesën e debitorit ta refuzoj si të pabazuar ashtu 

që Aktvendimin  e Gjykatës Themelore në Prishtinë ta vërtetoj në tërësi. 

 

Gjyqtari individual i Gjykatës së Apelit, i shqyrtoi shkresat e lëndës, aktvendimin e atakuar dhe 

pretendimet ankimore, në kuptim të nenit 3, paragrafi 2, të Ligjit nr.04/L-139 për Procedurën 

Përmbarimore si dhe në kuptim të nenit 194 të LPK-së, gjeti se 

-Ankesa është paraqitur pas afatit ligjor  

Nga shkresat e lëndës rezulton se kreditori me datën 17.09.2021, ka paraqitur propozim pranë 

Gjykatës Themelore në Prishtinë për caktimin e përmbarimit në bazë të Vendimit të Trupit 

Ekzekutiv të Inspektoratit të Punës 01 Nr.21-852/286 të datës 18.03.2020. Organi përmbarues 

me urdhrin, Cpc.nr.1032/21, të datës 26.01.2022 e ka lejuar përmbarimin.  

 

Debitori në afatin ligjor ka parashtruar prapësim me propozim që prapësimit të aprovohet si i 

bazuar dhe të shfuqizohet urdhri përmbarimor.  

Gjykata e shkallës së parë me aktvendimin, Cp.nr.1032/21, i datës 18.02.2022 e ka refuzuar 

prapësimin e debitorit duke vendosur më decidivisht sikurse në dispozitiv të aktvendimit të 

atakuar. 

Gjykata e Apelit, pas shqyrtimit dhe vlerësimit të shkresave të lëndës, konstatoi se aktvendimi 

Cp.nr.1032/21, i datës 18.02.2022, është pranuar nga debitori me datën 22.02.2022, ndërsa 

ankesën kundër aktvendimit e ka dorëzuar në Gjykatë me datën 14.03.2022, që vërtetohet nga 

vula e pranimit të Gjykatës, pasi ka kaluar afati 7 ditë, për paraqitjen e ankesës. Ankesa në 

gjykatë ka mbërritur me datën 14.03.2022, si datë e fundit për paraqitjen e ankesës ka qenë 

data 01.03.2022, që do të thotë se ankesa e debitorit është paraqitur 13 ditë pas afatit të 

paraparë ligjorë. 

Sipas nenit 77 paragrafi 2 i LPP-së, është përcaktuar se: “Ankesa kundër vendimit mbi 

prapësimin parashtrohet përmes Gjykatës së shkallës së parë për Gjykatën e shkallës së dytë, 

në afat prej shtatë (7) ditëve nga dita e pranimit”, andaj Gjykata e Apelit duke u bazuar në 

nenin 186 paragrafi 2, lidhur me nenin 208, të LPK-së, sipas të cilit ankesa është e pa afatshme 

po që se është paraqitur pas skadimit të afatit ligjorë për paraqitjen e saj, si dhe nenit 196, të 

LPK-së, ku është përcaktuar se: ankesën e vonuar, jo të plotë, apo të palejueshme, e hedhë 

poshtë gjykata e shkallës së dytë me aktvendim, po që se nuk e ka bërë një gjë të tillë gjykata e 

shkallës së parë siç është parashikuar në nenin 186 të LPK-së vendosi sikurse në dispozitiv të 

këtij aktvendimi.  

Nga të gjitha arsyet e paraqitura e në pajtim me dispozitat e nenit 209 pika a), të LPK-së, u 

vendos si në dispozitiv të këtij aktvendimi. 

GJYKATA E APELIT E KOSOVËS NË PRISHTINË 

CAP.nr.1607/2023, me datë 29.02.2024 
 

                                                                                                                Gjyqtari 

                                                                                                                          Naim Meholli  


